
საქართველოს პრეზიდენტის

ბრძანებულება №261

2002 წლის 26 მაისი

ქ. თბილისი
საქართველოს საგადასახადო შემოსავლების სამინისტროს ლიკვიდაციასთან დაკავშირებით გასატარებელ ღონისძიებათა შესახებ

„საქართველოს ზოგიერთ საკანონმდებლო აქტში ცვლილებების შეტანის თაობაზე“ საქართველოს კანონის (საქართველოს საკანონმდებლო მაცნე, №10, 13.05.02წ., მუხლი 44) თანახმად:

1. ძალადაკარგულად ჩაითვალოს „საქართველოს საგადასახადო შემოსავლების სამინისტროს დებულების დამტკიცების შესახებ“ საქართველოს პრეზიდენტის 2000 წლის 30 ივნისის №280 ბრძანებულება.

2. განხორციელდეს საქართველოს საგადასახადო შემოსავლების სამინისტროს ცენტრალური აპარატის ლიკვიდაცია, აგრეთვე საგადასახადო შემოსავლების სამინისტროს სისტემაში შემავალი სახელმწიფო საქვეუწყებო დაწესებულებებისა და ტერიტორიული ორგანოების საქართველოს ფინანსთა სამინისტროს გამგებლობაში გადაცემა და მათი შემდგომი რეორგანიზაცია საქართველოს კანონმდებლობით დადგენილი წესის შესაბამისად.

3. შეიქმნას საქართველოს საგადასახადო შემოსავლების სამინისტროს ცენტრალური აპარატის სალიკვიდაციო სამთავრობო კომისია საქართველოს ფინანსთა მინისტრის თავმჯდომარეობით.

ა) კომისიის შემადგენლობაში შეყვანილ იქნენ საქართველოს იუსტიციის, სახელმწიფო ქონების მართვის, ეკონომიკის, მრეწველობისა და ვაჭრობის მინისტრები;

ბ) კომისიამ:

ბ.ა.) ერთ კვირაში შეიმუშაოს დებულება „საქართველოს საგადასახადო შემოსავლების სამინისტროს ცენტრალური აპარატის სალიკვიდაციო სამთავრობო კომისიის შესახებ“;

ბ.ბ.) განახორციელოს სალიკვიდაციო ღონისძიებები კანონმდებლობით დადგენილი წესით;

ბ.გ.) უზრუნველყოს საქართველოს საგადასახადო შემოსავლების სამინისტროს ბალანსზე რიცხული სახელმწიფო ქონების კანონმდებლობით დადგენილი წესით საქართველოს ფინანსთა სამინისტროსათვის გადაცემა;

ბ.დ.) 2 კვირაში მოამზადოს და საქართველოს კანონმდებლობით დადგენილი წესით წარმოადგინოს საქართველოს პრეზიდენტის ნორმატიულ აქტებში შესატანი შესაბამისი ცვლილებების პაკეტი.

4. საქართველოს ფინანსთა სამინისტრომ (მ. გოგიაშვილი):

ა) 2 კვირაში შეიმუშაოს და წარმოადგინოს საქართველოს კანონის პროექტი „საქართველოს 2002 წლის სახელმწიფო ბიუჯეტის შესახებ“ საქართველოს კანონში ცვლილებებისა და დამატებების შეტანის შესახებ“;

ბ) უზრუნველყოს ბრძანებულებით გათვალისწინებულ ღონის-ძიებათა განხორციელებისათვის საჭირო სახსრების გამოყოფა საქართველოს კანონმდებლობით დადგენილი წესით;

გ) 2 კვირაში შეიმუშაოს და დასამტკიცებლად წარმოადგინოს საქართველოს პრეზიდენტის ბრძანებულების პროექტი „საქართველოს ფინანსთა სამინისტროს დებულების დამტკიცების შესახებ“.

5. „ნორმატიული აქტების შესახებ“ საქართველოს კანონის თანახმად ძალაში დარჩეს საქართველოს საგადასახადო შემოსავლების მინისტრის მიერ გამოცემული ნორმატიული აქტები და მათში ცვლილებებისა და დამატებების შეტანა, აგრეთვე მათი ძალადაკარგულად გამოცხადება განხორციელდეს საქართველოს ფინანსთა მინისტრის შესაბამისი ნორმატიული აქტებით.

6. ბრძანებულების პირველი პუნქტი ამოქმედდეს გამოქვეყნებიდან ერთ თვეში.

7. ბრძანებულების შესრულების კონტროლი განახორციელოს საქართველოს სახელმწიფო მინისტრმა ავთანდილ ჯორბენაძემ.

ე. შევარდნაძე

